ТАНИЛЦУУЛГА

Жагсаал, цуглаан хийх журмын тухай хуульд өөрчлөлт оруулах тухай
 хуулийн төсөл

Хүний эрхийн түгээмэл тунхаглалын 20 дугаар зүйлийн 1 дэх хэсэгт “Хүн бүр чөлөөтэй, тайван хуран цуглах, эвлэлдэн нэгдэх эрхтэй” гэж, Иргэний болон улс төрийн эрхийн олон улсын пактын 21 дүгээр зүйлд “Тайван хуран цуглах эрхийг хүлээн зөвшөөрнө. Энэхүү эрхийг эдлэхэд ардчилсан нийгэмд үндэсний буюу нийгмийн аюулгүй байдал, нийгмийн дэг журам, хүн амын эрүүл мэнд, ёс суртахууныг хамгаалах, эсхүл бусдын эрх, эрх чөлөөг хамгаалах эрх ашгийн үүднээс хуулийн дагуу тогтоосноос өөр хязгаарлалт хийж болохгүй.” гэж, Монгол Улсын Үндсэн хуулийн 16 дугаар зүйлийн 16-д “итгэл үнэмшилтэй байх, үзэл бодлоо чөлөөтэй илэрхийлэх, үг хэлэх, хэвлэн нийтлэх, тайван жагсаал, цуглаан хийх эрх чөлөөтэй. Жагсаал, цуглаан хийх журмыг хуулиар тогтооно;” гэж тус тус заасан.

Жагсаал, цуглаан хийх журмын тухай хуулийг 1994 оны 7 дугаар сарын 7-ны өдөр батлан хэрэгжүүлж ирсэн бөгөөд хуулийн зорилт нь тайван жагсаал, цуглаан хийх иргэдийн Үндсэн хуулийн эрх чөлөөг баталгаажуулах, жагсаал цуглаан хийх журмыг тогтоох, уул арга хэмжээний үед нийгмийн хэв журам, иргэдийн аюулгүй байдлыг хангахтай холбогдсон харилцааг зохицуулахад оршино гэж тодорхойлсон байдаг. Гэтэл уг хуульд 2015 оны 11 дүгээр сарын 17-ны өдөр өөрчлөлт оруулж жагсаал, цуглаан зохион байгуулагч жагсаал, цуглаан байгуулах нутаг дэвсгэрийн засаг даргад мэдэгдэн бүртгүүлэх, мэдэгдлийг хүлээн авсан засаг дарга хянан үзэж, бүртгэх эсэхийг шийдвэрлэх, бүртгүүлээгүй жагсаал цуглаан зохион байгуулахыг хориглох талаарх зохицуулалтууд буюу үндсэндээ зөвшөөрөл авах зохицуулалтууд тусгаж, улмаар бүртгүүлэлгүйгээр жагсаал, цуглаан зохион байгуулсан этгээдүүдэд Зөрчлийн тухай хуулиар хариуцлага хүлээлгэдэг болсон. 
Хуулийн дээрх зохицуулалтаас шалтгаалж иргэдийн Үндсэн хуулиар болон олон улсын гэрээгээр баталгаажуулсан эрх зөрчигдөхөд хүрч, хуулийг сахиулах чиг үүрэг бүхий цагдаагийн албан хаагчдын дунд маргаан, зөрчилдөөн гарсаар байна. Иргэд үзэл бодлоо чөлөөтэй илэрхийлэх, ийнхүү илэрхийлэх арга замаа хуулиар хориглоогүй алга хэлбэрээр хэрэгжүүлэхэд төрйин байгууллага, албан тушаалтнаас аливаа төрлийн зөвшөөрөл авдаг тогтолцоо байх учиргүй. Харин жагсаал, цуглаан хаана ямар хэлбэрээр болох, оролцогчдын болон олон нийтийн эрх ашгийг хамгаалах зорилгоор бүртгэх зохицуулалт байх нь зүйтэй юм.
Иймд хуулийн дээрх зохицуулалтад өөрчлөлт оруулан иргэдийн хуулиар баталгаажуулсан эрхээ хэрэгжүүлэх боломжийг хангах зорилгоор Жагсаал, цуглаан хийх журмын тухай хуулийн 9 дүгээр зүйлийн холбогдох хэсэг, 10 дугаар зүйлийг хүчингүй болгох 14 дүгээр зүйлийн холбогдох хэсгийг хасахаар Жагсаал, цуглаан хийх журмын тухай хуульд өөрчлөлт оруулах тухай хуулийн төсөл, үүнтэй холбогдуулан Зөрчлийн тухай хуульд өөрчлөлт оруулах тухай хуулийн төслийг тус тус боловсрууллаа.

ТӨСӨЛ САНААЧЛАГЧ








